
 Fasnecht 2012 
 
Sujet : 

 
Plakate-Dschungel 
 
 
All vier Johr chunnts über eus wie e Springfluet 
Das überläbe jo jo, das bruucht scho Muet 
Nur dünkt eus es wird immer wie schlimmer 
Was die Politiker alles verspräche, die Spinner  
Um eus Wähler für ihri tolle Programm y zlulle 
Die hei scho s Gfüehl mir Bürger si alles Nulle 
 
Dört ähne an dr Strooss macht ein e hässige Stei 
Er chunnt us däm Plakat-Dschungel eifach nüm hei 
 
Im Summer fönge si a umeweible wie gstört 
Überall ihr Pföschte yneschlo, sisch unerhört 
An jedere Huuswand sogar uf em Bahnhof-Pissoir 
Grinst ein vo dr FDP, CVP, BDP oder d Partei noir 
Au d Grinder vo dr SP, GLP, de Grüene und dr EVP     
Muesch jetzt die nöchschte Monet aluege, ojeminee 
 
Dört ähne am Müürli grad bym Bahnhof  
Hänge die Nätte und die schwarze Schof  
 
Wyl die Deppe an alli Latärnepfohl fünf Plakat tüen ufhänge 
Muesch uf em Fuessgängerstreife um dyni Chnoche bange 
Vo jedem Plakat tuet dir irgend es Hirni fründlich zuegrinse 
Ob e Auto chunnt gsehsch nit, aber das ligt nit an dyne Linse 
So verwachsch spöter im Spital und hesch ei zwei Gebräche 
S isch nit wyt her mit dere Sicherheit wo die Politiker verspräche  
 
Dört ähne by de Plakat am Fuessgängerstreife  
Dört gohts ame zue wie in eme Horrorstreife  
 
Au als Autofahrer muesch irgendwie probiere 
Vor däm Plakat-Dschungel nit z kapituliere 
An allne mögliche und unmögliche Stelle 
Luegt di e Chopf a, meischtens nit so e helle 
Dä ganzi Wahlkampf tuet di mächtig frustriere 
Drby söttisch di jo uf e Vercher konzentriere 
 
Dört ähne am Pfoschte hängt es Wahlplakat 
Luegsch druf bym Fahre denn hesch dr Salat 
 
Jo und es isch scho fascht e Verbräche 
Was dir all die Type so heilig Verspäche 
Die einte si für weniger Stüüre und gege alli Banke 
Die andere wei, dass dr Papscht endlich tuet abdanke     
D SVP duet sich um d Schwyzer Arbetsplätz sorge  
Nur komisch, dass sie ihri Plakat im Dütsche tuet bsorge 
 
Dört ähne uf em Plakat tuet di e Grind astrahle 
Du frogsch di, mit was für Gäld tüen die das zahle  
 
Zwüsche Bahnhof, Poschtstrooss und Wasserturm 
Es chunnt dir vor wie e mega grosse Bandwurm 
Wird überall alles zue pflaschteret, es isch zum chotze 
Und s nützt gar nüt wenn du als Bürger tuesch motze 
Im Städtli ghörsch viel Lüt Donner-Doria flueche    
Vo luter Plakat müen si d Ygäng vo de Läde sueche 
 
Dört ähne am Huus und au an dr Muur 
Die Plakat mache eus langsam suur! 
 
Au mir Chnobis würde gern uf dä Plakatzug springe 
Wei nur e Plakat an dr Stroos für euses Fescht abringe 
Scho schimpfe alli, wyl mir ei Plakat tüen ufhänke 
Das goht doch nit! Wüsse dir, das tuet d Autifahrer ablänke 
Tja wenn zwei s Glyche mache isch dr eint glycher 
Mir Chnobis si halt keini politische Ur-Viecher 
 
Dört ähne uf em Plakat luegt dich ein a wie wild 
E Polit-Schwergwicht dä passt nit rächt ins Bild 
 
So hänge vier Monet an allne Litfass-Süüle 
Vieli trümmligi Politiker s isch zum Hüüle   
Du dänksch hoffentlich si gly die Wahle 
Den höre sie uf die seelische Quale   
Und chuum isch die Abstimmig ändlich dure 
Luegt di wider ein a dasmol e Stadtrot-Schnuure 
 
Dört ähne bym Plakat stoht am Buur si Chue 
Und dänkt hoffentlich hani gly, vo däm Seich, my Rue 
 
Für d Fasnecht müen mir kei Werbig mache 
Wyl die macht jo keini leere Verspräche 
Au hei mir Fasnächtler keini profilierigs Gründ  
Mir brichte nur ehrlich über all die vergangene Sünd 
Mir bruuche keini Plakat und so Sache 
By eus weiss jede, mit eus cha me Lache 
 
Dört ähne im Stedtli isch d Fasnecht im Gang 
Mir gniesse dä Umzug und hoffe er goht no lang 

